
40 qəpik

Ekologiya və Təbii Sərvətlər Nazirliyi Milli Hidrome-
teorologiya Xidmətinin məlumatına əsasən, avqustun 
26-da Bakıda və  Abşeron yarımadasında bəzi yerlərdə 
arabir yağış yağacağı gözlənilir. 

Gecə yarımadanın bəzi yerlərində leysan xarakterli 
olacağı, şimşək çaxacağı ehtimalı var. Səhər tədricən 
kəsiləcək. Mülayim şimal-şərq küləyi əsəcək. Gecə  20-
24°, gündüz  26-29° isti olacaq. Atmosfer təzyiqi 761 
mm  civə sütunu , nisbi rütubət gecə 75-85 , gündüz 50-
60  faiz  olacaq. Abşeron çimərliklərində dəniz suyunun 
temperaturu: Şimal çimərliklərində: (Sumqayıt, Novxa-
nı, Pirşağı, Nardaran, Bilgəh, Zaqulba) 25-26°, Cənub 
çimərliklərində: (Türkan, Hövsan, Sahil, Şıx) 26-27° isti 
olacaq. Azərbaycanın rayonlarında bəzi yerlərdə arabir 
leysan xarakterli yağış yağacağı, şimşək çaxacağı göz-
lənilir.  Ayrı-ayrı yerlərdə intensiv və güclü olacağı, dolu 
düşəcəyi  ehtimalı var. Gecə və səhər bəzi rayonlarda 
duman olacaq. Şərq küləyi əsəcək,  ayrı-ayrı yerlərdə 
arabir güclənəcək. Havanın temperaturu gecə 20-24°, 
gündüz  27-32°, dağlarda gecə 10-15°, gündüz  17-22° 
isti olacaq.

Q. QASIMOV, “Xalq qəzeti”

Qax Rayon Mərkəzi Xəstəxanası publik hüquqi şəxsin rəhbərliyi və 
kollektivi “Tibbi Ərazi Bölmələrini İdarəetmə Birliyi” publik hüquqi şəxsin 
 (TƏBİB-in) icraçı direktoru Vüqar Qurbanova qayınatası 

 ARİF HACIYEVİN 
vəfatından kədərləndiklərini bildirir və dərin hüznlə başsağlığı verirlər. 

ALLAH RƏHMƏT ELƏSİN

Dünya Oyunlarında 3 medal
Azərbaycan 

paracüdoçuları İngiltərənin 
Birmingem şəhərində 
keçirilən İBSA Dünya 
Oyunlarını 3 medalla başa 
vurublar.

Yığmamız yarışda 2 gümüş, 
1 bürünc mükafat qazanıb.

Kişilərin mübarizəsində 
 İlham Zəkiyev (+90 kq, J1), qa-
dınlarda isə Xanım Hüseynova 
(70 kq, J2) turniri ikinci pillədə başa vurublar. Digər qadın cüdoçu Şəhanə Hacı-
yeva (48 kq, J2) isə bürünc medala yiyələnib.

Paris Olimpiadasına 
gimnastika üzrə ilk lisenziya

İspaniyanın Valensiya şəhərində 
bədii gimnastika üzrə 40-cı dünya 
çempionatında fərdi proqramda 
çoxnövçülük üzrə təsnifat yarışları 
keçirilib.

Çempionatda ölkəmizi təmsil edən 
Avropa çempionatının bürünc müka-
fatçısı, Yay Universiadasının dördqat 
gümüş və bürünc medalçısı Zöhrə Ağa-
mirova çoxnövçülük yarışlarının nəticə-
sinə əsasən, 12-ci pillədə qərarlaşaraq 
Paris Yay Olimpiya Oyunlarına lisenzi-
ya qazanıb. İdmançımız bu nəticə ilə, 
həmçinin çoxnövçülük proqramında 
dünya çempionatının final mərhələsinə 

vəsiqəni özü üçün təmin edib.
Qeyd edək ki, bu, Paris Olimpiadasına gimnastika idman növü üzrə qazanılan 

ilk lisenziyadır.  

Leyla SABİRQIZI, “Xalq qəzeti”

Sakit okeanda “Osminoq sürüsü”
Sakit okeanın Kaliforniya sahillərində dənizin dibini araşdıran tədqiqatçılar 

qayalıqların arasında yuva salmış Osminoq sürüsü aşkar ediblər. 

Məlum olub ki, onlar bir çox canlılar  
kimi yuvalarında yumurtalarını qoruyur-
lar. Osminoqların orada məskunlaşma-
sına səbəb dənizin dibindən çıxan isti 
sudur. Bu da onların yeni doğulacaq 
balalarını daha yaxşı qoruması üçün 
şərait yaradır. 

Osminoq yumşaq bədənli, səkkiz- 
ayaqlı molyusk növüdür. Səkkizlər, kala-
mar, platypuslar, nautiloidlər və digər ad-
ları olan bu dəniz canlısının, təxminən, 
300-ə qədər növü var. Osminoqun iki 
gözü və bir dimdiyi var. Ağzı qollarının 
ortasında yerləşir. Formasını çox tez də-
yişə bilən yumşaq bədəni sayəsində ki-
çik dəliklərdən keçə bilir. Suda üzərkən 
qolları arxasına doğru çarpaz çəkildə 
uzanır. Səkkiz qol, mürəkkəb sinir sis-
temi və əla görmə qabiliyyətinə malik 
bu dəniz heyvanı onurğasızlar arasında 
ağıllı davranışları ilə fərqlənir.

Xatırladaq ki, osminoqlar okeanın 
müxtəlif yerlərində, o cümlədən mərcan 
riflərində yaşayır. Əksər növlər tez bö-
yüyür, erkən yetişir və qısa ömürlüdür. 

F. SALMANOVA,  
“Xalq qəzeti”

“YouTube” zümzüməni anlayacaq
“YouTube” yaxın gələcəkdə 

istifadəçilər üçün yeni axtarış 
sistemini təqdim edəcək. Bu yeni 
funksiya istənilən mahnını zümzümə 
edərək tapmaqdan ibarətdir.

“Shazam” musiqi proqramına bən-
zəyən bu sistem vasitəsilə, ən azı, 3 
saniyə zümzümə edərək axtardığınız 
mahnını tapa biləcəksiniz. Sınaq mər-
hələsində olan bu proqramın istifadə-
çilər üçün nə zaman əlçatan olacağı isə 
hələ məlum deyil.

F. HÜQUQQIZI, “Xalq qəzeti”

“Ozan Dünyası” Aşıq Yaradıcılığının 
Təbliği İctimai Birliyi “Sazbəndlik və 
sazbəndlər” adlı layihə həyata keçirir. 

Birliyin sədri, Əməkdar mədəniyyət 
işçisi Musa Nəbioğlu bildirib ki, 4 ay la-
yihə əsasında “Sazbəndlik sənəti və 
sazbəndlər” adlı kitab nəşr olunacaq. 
Artıq bu istiqamətdə işlərin əsas hissəsi 
görülüb. Bir sənət sahəsi kimi, sazbənd-
lik sənətinin tarixi, sazın hazırlanmasının 
əsas prinsipləri – alətin hazırlanacağı 
ağac materialının seçilməsi və emalı, 
simli musiqi aləti kimi sazın quruluşu və 
növləri və s. haqqında araşdırmalar apa-
rılıb, bundan başqa, xronoloji ardıcıllıqla 
tanınmış sazbəndlərin həyat və yaradıcı-
lıqları haqqında lazımi bilgilər toplanılıb. 

Ümumilikdə, kitabda bir sənət sahəsi 
olaraq sazbəndliklə yanaşı, 70-ə yaxın 
sazbənd haqqında da məlumatın veril-
məsi nəzərdə tutulur.

Zülfiyyə ZİYA, “Xalq qəzeti”

Süni intellekt 8 milyon 
insanı ișsiz qoyacaq

İtaliyada süni intellektin artan 
istifadəsi səbəbindən 8,4 milyon iş 
yeri risk altında olacaq. Qeyd edilir 
ki, işçilərin ümumi sayının 36,2 fai-
zinə texnoloji transformasiyaların 
və avtomatlaşdırma proseslərinin 
nəticələri təsir edəcək.  

Mütəxəssislərin fikrincə, inkişaf 
etmiş intellektual və inzibati bacarıq 
tələb edən peşələrin nümayəndələri 
ən çox risk altındadırlar. Söhbət xüsu-
silə IT-mütəxəssislərindən, inzibati və 
kommersiya menecerlərindən, alim və 
mühəndislərdən, ixtisaslı dövlət qulluq-
çularından gedir. 

Eyni zamanda, hesabatda işin opti-
mallaşdırılması və yeni texnologiyala-
rın tətbiqi ilə bağlı süni intellektdən isti-
fadənin müsbət tərəfləri də təhlil edilib. 
Belə ki, İtaliyanın kiçik və orta müəs-
sisələrinin 6,9 faizi artıq robotlardan is-
tifadə edir ki, bu göstərici Avropda orta 
hesabla 4,6 faiz, Almaniyadakından 
isə (3,5 faiz) iki dəfə yüksəkdir. 

L.AZAD, “Xalq qəzeti”

Marsda buzlaqlar 
olubmu?

Beynəlxalq astronomlar qru-
pu kosmik elmi araşdırma gəmisi 
tərəfindən çəkilmiş şəkilləri təhlil 
edərək Marsda buzlaqların hərəkəti-
nin izlərini aşkar ediblər.

Alimlərin fikrincə, görüntülər təx-
minən 4 milyard il əvvəl qədim buzlaq-
ların formalaşmağa başladığı ərazini 
göstərir. Ümumiyyətlə qəbul edilir ki, 
həmin dövrdə Marsda daha sıx atmos-
fer, yüksək temperatur və çoxlu miq-
darda su olub.

Fotoda qeydə alınan iz Marsda Yer-
də olduğu kimi, buz və buzlaqlararası 
dövrlərin bir-birini əvəz etdiyini deməyə 
əsas verir. Buzlaqlararası dövrlərin 
bir-birini əvəz etdiyi zaman buzlaqlar 
əriyir və yamaclardan aşağı yuvarlanır, 
daşları və torpağı udur. Bu proses pla-
netdəki nümunəni alt-üst edir.

Tədqiqatçılar hesab edirlər ki, gö-
rüntülər uzaq keçmişdə Marsda çox 
dinamik iqlimin mövcudluğunu sübut 
edir. 

Aytən NƏCƏFOVA, “Xalq qəzeti” 

Berqamot – can dərmanı
Berqamot çay kimi tanınsa da, əslində, onun sitrus 

bitkisi olduğunu çoxları bilmir. Bir versiyaya görə, berqamot 
seleksiya, başqa bir versiyaya görə, portağalın mutasiyası 
nəticəsində yaranmış meyvədir.

Bitkiyə bu ad ətrafında plantasiyalar salınmış Berqamo şəhə-
rinin şərəfinə verilib. Bu ağac 10 metr hündürlüyə qədər uzanır, 
budaqları tikanlı olsa da, çiçəklərinin gözəl görünüşü və olduqca 
xoş ətri var. Meyvələri payızın əvvəlindən qışa qədər yetişir. Ya-
şıl rəngli meyvəsinin eninə kəsiyi limon və ya portağala oxşayır. 
Meyvənin qabığından başqa çiçək, yarpaq və zoğlarından da efir 
yağı almaq olur.

Berqamot virus və soyuqdəymə əleyhinə olub immun sistemini 
möhkəmləndirir, mədə-bağırsaq spazmını azaldır, həzmi yaxşılaş-
dırır, sinir sisteminə sakitləşdirici təsir göstərir. 

Z.HÜSEYNLİ,  
“Xalq qəzeti”

Xocalı idmançısı ikiqat dünya mükafatçısı olub
Xocalı gənci Talib Zeynalov bu 

günlərdə  Birləşmiş Ərəb Əmirliklərinin 
Dubay şəhərində para-pauerliftinq idman 
növü üzrə keçirilən gənclər arasında 
dünya çempionatında uğurla çıxış edib. 
T.Zeynalov +107 kq çəki dərəcəsində 

gənclərin yarışında 2 gümüş mükafata 
yiyələnib. O, ən yaxşı nəticəyə (160 kq) 
və ümumi çəkiyə (307 kq) görə buna nail 
olub. İdmançımız, eyni zamanda, gənclər 
arasında Avropa rekordunu da yeniləmiş 
olub.

Qeyd edək ki, əslən Xocalı rayonun-
dan olan Zeynalov Talib Ramin oğlu 2004-
cü il avqustun 23-də Bakı şəhəri Binəqədi 
rayonunda anadan olub. Bakı Dövlət Uni-
versitetinin tarix fakültəsinin üçşüncü kurs 
tələbəsidir. 

Xatırladaq ki. Talib Zeynalov bundan 
əvvəl də uğurlu nəticələr əldə edib. Gənc 

idmançı Avropa çempionatı və Dünya ku-
boku yarışında qızıl medal qazanıb.

Qalib BƏYMƏMMƏDLİ,  
“Xocalının səsi”  qəzetinin 

redaktoru 

Proqnoz

İdman xəbərləri

Ruhun dincəldiyi məkan...
“Facebook”da dostluğumda 
olan Jalə Əhmədova adlı 
bir xanım paylaşımlarında, 
adətən, bir-birindən maraqlı 
fikirlər, mülahizə və düşüncələr 
səsləndirir. Bəzən isə elə təsirli 
foto və rəsmlər yerləşdirir ki, 
onlara baxanda istər-istəməz 
xəyala  dalmalı olursan.

Dünən J.Əhmədovanın “Face-
book”da yerləşdirdiyi bu fotoya xeyli 
baxdım. Bu gözəl mənzərə bu söz-
lərlə müşayiət olunurdu: “Çox təəssüf 
ki, ruhun dincəldiyi yer olduğu halda, 
zamanın dayandığı yer yoxdur”.

Zaman heç nəyə məhəl qoyma-
dan su kimi axıb gedir. Bəlkə də, 
həyatın gözəlliyi ondadır ki, hələ heç 
vaxt, heç kəsə zamanı dayandırmaq 
nəsib olmayıb. 

Bu yerdə böyük şairimiz Bəxtiyar 
Vahabzadənin aşağıdakı misralarını 
xatırlamamaq olmur: 

“Dağları, daşları qocaldan zaman,
Bilmirəm, bəs niyə özü qocalmır?”

Təqdim etdi:  
M.HACIXANLI, “Xalq qəzeti”  

